
ЦIИЙИ
ДУЬНЬЯ

Ахтынская районная общественно-политическая газета       “НОВЫЙ МИР”

Уьмуьрдинни яратмишунрин рехъ
ГЬАЖИБЕГ ГЬАЖИБЕГОВАН – 120 ЙИС

КЪЕ РД-дин КОНСТИТУЦИЯДИН ЮГЪ Я!

МУБАРАКРАЙ!

ЦIийи къайда 
кардик акатда

Гьуьрметлу юлдашар! 
Райондин руководстводин, 
райсобраниедин депута-
трин патай квез РД-дин 
Конституциядин югъ рикIин 
сидкьидай мубаракрай! 
Дагъустан Республикадин 
Дибдин законди демокра-
тиядал бинеламиш хьан-
вай, уьлкведин чеб вирида 
кваз кьазвай принципар 
мягькемарзава ва мадни 
вилик тухузва. Ам чун эко-
номикадин рекьяй вилик 
финин ва яшайишдин рекьяй дурумлувилин мягькем бине я. 

Чи республикадин агьалийрин рикIера и югъ садвилин ва рей-
садвилин лишан яз гьатнава. Гьар са касдин ватанпересвал гъвечIи 
крарилай эгечIзава. Абурун жергедик жуван республикадин, уьлкведин 
Конституцийриз гьуьрметун, абурун бинеда авай демократиядин прин-
ципар хуьн, жуван багърийрин, хуьруьнвийрин, райондин гьакъиндай 
къайгъу чIугун акатзава. 

Гьуьрметлу Ахцегь райондин агьалияр! Квез аквазва хьи, илла-
ки эхиримжи вахтунда чун чкайрал халкьдин яшайишдин шартIар 
хъсанариз, райцентрдал абур гъиз алахъзава: куьчейра къир цазва, 
йифен эквер твазва, цIийи школаяр, аялрин бахчаяр эцигзава, авайбур 
ремонтзава, бандар ягъуналди вацIун кьеревай чил къакъудзава, зурба 
спорткомплекс эцигзава, цIийи ЦРБ кардик кутаз кIанзава, Ахцегьрин 
къеле туьхкIуьрунин, жемят хъвадай михьи целди таъминарунин ме-
сэлаяр къарагъарнава. 

Куьнени гьар сада вичин чкадал къуллугъдин, гьакI ватанперес-
вилин буржияр намуслудаказ тамамариз хьайитIа (и кардиз чна квез 
эверзава) чи кIвалахар мадни вилик фида. Къуй куь кьилел гьамиша 
ачух цав ва квехъни виридахъ уьмуьрдин хушбахтвал, чандин мягькем 
сагъвал ва чи уьлкведин, республикадин, райондин хушбахт гележег 
патал гьар са карда агалкьунар хьурай! Инсандин ихтияррин замин тир 
и сувари къуй квез пакадин йикъахъ инанмишвал ва вилик эцигнавай 
мурадар къазанмишунин карда къуват гурай!

«Ахцегь район» МР-дин кьил         О.М.АБДУЛКЕРИМОВ 

Райондин Собранидин председатель        А-К.Н.ПАЛЧАЕВ

Алай йисан 1-сентяб-
рдилай уьлкведин вири 
школайра хьиз, Дагъ-

устандин школайрани чи уь-
лкведин Государстводин Пайдах 
хкажунин ва Гимн тамамарунин 
къайда кардик кутада. Школайра 
и крар кьиле тухуниз талукь къа-
рардал РФ-дин просвещенидин 
Министерстводин регьбер Сергей 
Кравцова къул чIугуна. Алукьза-
вай кIелдай цIийи йисалай эгечIна 
чи школайра гьар гьафте уьлкве-
дин Пайдах хкажунилай ва Гимн 
тамамарунилай башламишда.

РД-дин Минобрнаукада къейд 
авурвал, идан мурад агалкьза-
вай несилрихъ ватанпересвилин 
гьисс арадал гъун я. Идахъ галаз 

алакъалу яз, образованидин вири 
идараяр «Образование» милли 
проектдин «РФ-да агьалийриз 
ватанпересвилин тербия гун» 
федеральный проектдин сергья-
тра аваз государстводин кьилин 
лишанралди таъминарда. 

Гъилевай йисуз лезгийрин зурба алим, журналист ва обще-
ственный деятель Гьажибег Агьмедханович Гьажибегов ди-
дедиз хьайидалай инихъ 120 йис тамам хьанва. Гьавиляй куь 
дикъетдиз рагьметлудан уьмуьрдинни яратмишунрин куьруь 
ва бегьерлу рекьикай агъадихъ галай материал теклифзава.

Гьажибег Агьмедханович Гьа-
жибегов 1902-йисан 11-мартдиз 
Ахцегьрин хуьре дидедиз хьана. 
Ада чкадин кьве классдин учи-
лищеда кIелзавай, амма буба 
кечмиш хьайидалай кьулухъ хизан 
ва вич хуьн патал ам батракви-
ле кIвалахуниз мажбур хьана. 
1920-йисуз жегьил Гьажибегов 
кIелунар давамарун патал Темир-
хан-Шурадиз физва. Ина инкъи-
лабдин женгина активвилелди 
иштиракзавай ам компартиядин 
жергейриз гьахьзава. Гьа и йисуз 
адалай Москвадиз физ алакьзава. 
Ина адакай СССР-дин лежбер-
вилин Халкьдин комиссариат-
дин хуьруьн майишатдин про-
мышленностдин Кьилин управ-
ленидин курсант жезва. Ахпа 
Гь.Гьажибегова РагъэкъечIдай 
патан зегьметчийрин универси-
тетда кIелзава.

1923-1926-йисара Гьажибего-
вакай уьлкведин сифте партийный 
школа тир Свердлован тIварунихъ 
галай Университетдин студент 
хьана. Ина Сталин, Ярославский, 
Луначарский, Орджоникидзе ва 
масадбур хьтин партийный ва 
государстводин деятелри лекцияр 
кIелзавай. Уьлкведин кесерлу вуз-
да пуд йисан кIелунри Гьажибе-
говаз вичин чирвилер артухардай 
ва кьакьан дережадин пешекар 
жедай мумкинвал гана. Илимдин 
месэлайриз итиж авур ам лезги 
литературадин, милли чIал ва 
кхьинар вилик тухунин месэлай-
рал машгъул жез эгечIна. Вичин 
илимдин жагъурунар ада кар 
алакьунивди Кьиблепатан Дагъ-
устандиз вахт-вахтунда финихъ, 
халкьдин сивин яратмишунрин 
ва лезги литературадин класси-
крин эсерар кIватIунихъ, чкайрал 
чIалан ва кхьинрин месэлаяр гья-
лунихъ галаз алакъалу ийизвай.

Гьа и девирда Гь.Гьажибегов 
илимдин кIвалахрални машгъул 
жезва. Вири лезги фольклор-
дин ва литературадин эсерар 
кIватIунилай башламишна. Дагъ-
устандиз хтайдалай кьулухъ ам 

мад сеферда гьеле Ахцегьа башла-
мишай кIвалахдив – латиницадал 
алай лезги алфавит туькIуьрунив 
эгечIна. 1928-йисуз Гьажибег 
Гьажибегова латиницадин гра-
фикадин бинедал лезгийрин ва 
табасаранрин сифте алфавитар 
яратмишна. Идалайни гъейри, 
ада школаяр патал дидед чIалай 
ва литературадай сифте ктабар 
гьазурзава. Гьажибегова халкьдин 
яратмишунин эсерар активвилел-
ди кIватIун, гьакIни лезги шаир-
рин ва зарийрин яратмишунар 
чирун давамарзава. 1927-йисуз 
алимди «Лезги шаиррин эсерар» 
кIватIал гьазурна ва ам чапдай 
акъудна.

КIватIалдин сифте гафуна 
кхьенва: «ЧIехи Октябрдин 10 йис 
тамам хьанвай вахтунда 200 агъ-
зур касдикай ибарат лезги халкь 
хайи чIалал кхьинар авачиз амукь-
зава. Чи са бязи ватанэгьлийри 
аксивал авуниз килиг тавуна 
хсуси алфавит яратмишунин кар 
вилик фида. Чапдай акъуднавай 
«Лезги шаиррин шиирар» тIвар 
алай кIватIал и рекьяй сифте 
тежриба я». Лезгийрин тарихда 
сифте яз Етим Эминан («Билбил», 
«ТIварун хел», «Тум галачир жун-
гав»), СтIал Сулейманан («Бил-
бил», «Къазияр», «Фекьияр», 
«Азадвал», «Ленинан кьиникьиз») 
эсерар чап авунин къайдада акъ-
удна. «Савадсуз инсанар, – рикIел 

хкизвай зари Зияудин Эфендие-
ва, – ктаб ачухна Етим Эминан 
шиирар кIелзавайла Гьажибегахъ 
инанмиш тушир». «Лезги чIалал 
кIелиз жедани?» – тажуб жезвай 
абур.

Гь а ж и б е г  Гь а ж и б е го в а 
1927-йисан августдиз Кьасум-
хуьре кьиле тухвай лезги шаир-
рин сифте конференциядик кьил 
кутуна. «Яру Дагъустан» газетди 
къейд авурвал, адахъ чIехи метлеб 
авай. ГьикI лагьайтIа, им халкьдин 
массайрин яратмишунар винел 
акьулдунин ва кIватIунин, гьакIни 
Кьиблепатан Дагъустандин лите-
ратурадин къуватар сад авунин 
карда сифте кам къачун хьана. 
Къейдин, и конференциядал Гьа-
жибегов тешкилатчи яз экъечIна 
ва адакай асул докладчини хьана. 
Марифатлувилин (просвещение), 
тешкиллувилин ва общественный 
кIвалахрилай гъейри, Гьажибег 
Гьажибегова активвилелди лите-
ратурадин кIвалахни кьиле тухуз-
вай. Махачкъалада ада «Адетдин 
къармахра» (1928) ва «Колхоз» 
(1931) тIварар алай пьесаяр кхье-
на ва чапдай акъудна. Гьажибегова 
литературадин кIвалах вилик 
финал дикъетдивди гуьзчивалза-
вай, жегьил бажарагърин тереф 
хуьзвай. Идан гьакъиндай «Сифте 
камар» кьил алаз гьазурнавай ва 
чапдай акъуднавай кIватIалди ша-
гьидвалзава. Адак хейлин жегьил 
шаиррин шиирар акатна.

1930-йисара вичин сивин ва 
чапдай акъуднавай экъечIунра-
докладра Гьажибегова халкь-
дин алатай вахтарин художе-
ственный ирс къайгъударвилел-
ди кIватIуниз, хуьниз, машгьур 
авуниз, Дагъустандин халкьарин 
литературадин тарихдикай кхьи-
низ эверзавай. И карда ада сифте 
Етим Эминан, ахпа СтIал Сулей-
манан «Хкянавай эсерар» чапдай 
акъудуналди вижевай чешне 
къалурна. Лезгийрин чIехи шаир 
СтIал Сулейманан ва Гьажибе-
гован алакъайрикай рикIел хкун 
тавуна жедач. Абуру алимдин 
уьмуьрда кьетIен чин кьунвай. 
Гьа Гьажибегова художественный 
чIалан и устIар Дагъустандиз ва 
вири уьлкведиз ачухарна.

(КьатI ама)

Яшайишдин 
объектар 
ахъайда

Алай йисуз Дагъустанда, 
са бязи четинвилеризни 
килиг тавуна, яшайиш-

дин 126 объект кардик кутадайвал 
я. Идан гьакъиндай и мукьвара 
кьиле фейи виче РФ-дин Совфед-
дин спикер Валентина Матви-
енкоди иштиракай совещанидал 
РД-дин Кьил Сергей Меликова 
малумарна. «Дагъустанда са йи-
суз яшайишдин икьван объектар 
сифте яз кардик кутазва. И рекьяй 
Россиядин умуми рекъемрив ага-
кьар хъувун патал чна и жуьредин 
еришар са шумуд йисуз хвена 
кIанда», – лагьана Сергей Мели-
кова. Кардик акатдайбурун арада 
38 школа, чпе 6 300 чка авай аял-
рин 40 бахча, сагъламвал хуьнин 
4, культурадин 2 ва спортдин 40 
объект ава. 

Машгьур экономист ва
 государстводин деятель

Информация об изменениях, 
внесенных в административный 

Кодекс РД

РД-дин культурадин 
министр – Ахцегьа

ГЬАМИД ШИХАГЬМЕДОВАН – 75 ЙИС

Шихагьмедов Гьамид Гуь-
лагьмедович – Дагъ-
устан Республикадин 

машгьур экономист ва государ-
стводин деятель. Ам 1947-йисан 
24-июлдиз ДАССР-дин Ахцегь 
райондин Хкемрин хуьре гзаф 
аялар авай хизанда дидедиз хьана. 
1966-йисуз Белиждин юкьван шко-
ла куьтягьайдалай ва 1968-йисуз 
Советрин Армиядин жергейра 
къуллугъ авурдалай кьулухъ ам 
ДГУ-дин экономикадин факуль-
тетдик экечIна. Пуд лагьай курсуна 
авайла Гь.Шихагьмедова Москва-
дин Плеханован тIварунихъ галай 
халкьдин майишатдин институтда 
кIелунар давамарна. 1974-йисуз 
Гьамид Шихагьмедова Дагъустан 
АССР-дин Госпландин террито-
рийрин планированиедин ва про-
изводстводин къуватар бинеламиш 
авунин отделда экономистдин 
къуллугъдал вичин пешекарвилин 
кIвалах башламишна. 

1984-йисуз Гь.Шихахмедов 
ДАССР-дин Госпландин председа-
телдин заместителдин къуллугъдал 
тайинарна. Гуьгъуьнай адакай 
председателдин 1-заместитель 
хьана. 1994-йисуз Гьамид Ши-
хагьмедов экономикадин минис-
трдин 1-заместителвиле тайинарна. 
1997-йисуз ам РД-дин Госсоветдин 
ва Гьукуматдин Администрациядиз 
Дагъустан Республикадин Гьуку-
матдин Председателдин Секретари-
атдин руководителвиле рекье хтуна. 
1998-йисан январдиз адал нубатдин 
сеферда экономикадин министрдин 
1-заместителвилин жавабдар къул-
лугъ ихтибарна. 

Ибур Гьамид Шихагьмедован 
яратмишунрин еке активвилин, 
экономикадин реформайрин рекьер 
ва къайдаяр жагъурунин йисар тир. 
Ам гьеле советрин девирда эконо-
микадин цIийи жуьре яратмишунин 
чешмейрив акъвазнавай. Ада кьил 
кутуналди, Дербент районда «Дер-
бент» агроконцерн тешкилнай. 
Ина авай ресурсар мадни менфят-
лудаказ ишлемишун ва майишат 
тухунин коллективный жуьрейрин 
нетижалувал хкажун патал кардик 
квай вири колхозар ва совхозар сад-
навай. Республика яшайишдинни 
экономикадин жигьетдай вилик ту-
хунин яргъал вахтунин ва чпихъ ге-
лежег авай программаяр гьялунин 
карда адан лайихлувилер чIехибур 
я. ИкI, 1975-1977-йисара адан регь-
бервилик кваз республикада сифте 
яз «ДАССР ЦIуд йисан вахтуналди 
вилик тухунин ва производстводин 
къуватар бинеламиш авунин схема» 
гьялиз ва кардик кутаз эгечIна.

1976-1980-йисара Гьамид Ши-
хагьмедова исполнительный власт-
дин органрин къуллугъчийрин 
компьютеррин савадлувал арадал 
гъуниз, республикадин министер-
ствойра, ведомствойра информаци-
ядин технологияр яратмишуниз ва 
хсуси компьютерар кардик кутуниз 
кьетIен фикир гузвай. Ам Россияда 

сифте яз пландин гьахъ-гьисабрин 
автоматламишнавай къурулуш 
(АСПР) яратмишайбурукай сад 
хьана. 

1975-1984-йисара Гьамид Ши-
хагьмедов республикадин руковод-
стводин тапшуругъдалди халкьдин 
майишатда арадал хквезвай энер-
гиядин чешмеяр ишлемишунин 
месэлаяр гьялунал желбна. Гьа 
и йисара ам СССР-дин АН-дин 
(ИВТАН) кьакьан температурайрин 
Институтдин ва кудайданни энерге-
тикадин комплексный месэлайрин 
(ВНИИКТЭП) Вирисоюздин илим-
динни ахтармишунрин институт-
дин алимрихъ галаз санал ракъинин 
энергия ишлемишунин месэлайрал 
машгъул жезвай. Ам «Рагъ» тIвар 
алай полигон яратмишай, ракъинин 
энергия ишлемишуналди Каспий 
гьуьлуьн къерехдал, Гуниб хуьре 
тежрибадин кIвалер эцигай тешки-
латчийрикай сад тир. Гьайиф хьи, 
СССР чукIуникди вири и кIвалахар 
акъваз хьана.

1985-йисуз Гьамид Шихагьме-
дов Измир шегьерда (Туьркия) тух-
вай Халкьарин арадин ярмаркадин 
СССР-дин павильондин Дагъустан-
дин экспозициядин руководитель 
тир. Гьа икI, республикади ихьтин 
кесерлу серенжемра сифте яз иш-
тиракна. Ада Дагъустан Республи-
када Докъузпара, Къумторкъала 
районар, гьакIни Бежтинский уча-
сток кIвачел ахкьулдунин рекьяй 
картографиядин материалар, эко-
номикадал бинелу ахтармишунар 
гьазурунин карда активвилелди 
иштиракна. Гьамид Шихагьмедова 
90-йисара Дагъустандин экономика 
базардин алакъайрал алудуник, де-
гиш жезвай экономикадин бинеяр 
цIийи яратмишуник еке пай кутуна. 

Гьеле вердиш тушир базардин 
экономикадин алакъайрин пис 
нетижаяр хъуьтуьларунин мурад-
далди, ада региондин яшайишдин 
экономикадин четин месэлаяр 
гьялунин кардиз кьетIен фикир 
гана. ИкI, адан методикадалди 
республика экономикадин ва яшай-
ишдин рекьяй вилик тухунин му-
раддин программаяр кардик кутуна 
(«Дагълар», «Кьибле пад», «Кефер 
пад» программаяр). Абур Россия-
дин Федерациядин Гьукуматдини 
тестикьарнавай. Къейднавай про-
граммаяр менфятлудаказ кьилиз 
акъудунин мураддалди, ада кьил 
кутуналди ва вичин регьбервилик 
кваз талукь тир дирекцияр (заказ-
чикар) тешкилна. Абуру чпелай 
кIвалах алакьдайди къалурна. 
Къейднавай жуьредин программа-
яр уьлкведа мад авачир.

1995-1999-йисара республи-
ка Чечнядин вакъиайрихъ галаз 
алакъалу яз экономикадин ва транс-
портдин блокадада авайла, ада 
и сергьятламишнавай шартIара 
экономика кардик хьунин таъсирлу 
механизмаяр теклифна ва кьилизни 
акъудна. Нетижада республикади-
лай вичиз гьакъикъатдани къурху 
гузвай экономикадин шартI алатна. 
1998-2002-йисара Гьамид Шихагь-
медова Дагъустан Республикадин 
экономикадин министрдин къул-
лугъ кьунвай. И йисара адан регь-
бервилик кваз Россиядин Федера-
циядин Гьукуматди тестикьарнавай 
«1999-2002-йисар патал Дагъустан 
Республика яшайишдинни эконо-
микадин рекьяй вилик фин» тIвар 
алай федеральный программа 
кьилиз акъудна. Ада валовый ре-
гиональный суьрсетдин кьадарар 
аквадайвал артухардай мумкинвал 
гана. Ам гьакI Россиядин Кьибле 
пад яшайишдинни экономикадин 
рекьяй вилик тухунин мураддин 
федеральный программа (ФСП 
«Россиядин Кьибле пад») гьялу-
ник кьил кутурбурукай сад хьана. 

Къейднавай программадик кутун 
патал Дагъустандиз талукь пай 
ада вичи гьазурна. 2001-йисуз 
сифте яз Дагъустан Республика 20 
йисан вахтуналди яшайишдинни 
экономикадин рекьяй вилик финин 
яргъал вахтунин стратегия гьялна. 

Гьамид Гуьлагьмедовича эконо-
микадин министрвиле кIвалахзавай 
йисара и ведомстводин аппарат кьа-
кьан пешекарар авай экономикадин 
штабдиз элкъвена. Гьакъикъатда 
лагьайтIа, министерстводикай ре-
спубликадин кадрийрин банк хьана. 
1999-йисуз, Дагъустандиз банд-
тешкилатар сухулмиш хьайила, 
женгинин гьерекатар кьиле физвай 
Ботлих райондиз сифтебурукай яз 
кьуд касдикай ибарат тир Дагъу-
стан Республикадин Гьукуматдин 
членар рекье туна. Абурукай сад 
Гьамид Шихагьмедов тир. Ина аваз 
хьайи са шумуд юкъуз ада эконо-
микадин гьалар гуьнгуьна хутун, 
дяведин гьерекатар къизгъинар 
тавун патал серенжемар кьабулна. 
Къейднавай комиссия и районда 
авай чIавуз иниз Россиядин Феде-
рациядин Президентдин везифаяр 
тамамарзавай В.В.Путин атанай. 
2002-йисуз Гьамид Шихагьмедов 
Россиядин Федерациядин Пре-
зидентдин къвалав гвай (Москва 
шегьер) Дагъустан Республикадин 
гьамишалугъ векилдин замести-
телвиле тайинарна. 2003-йисуз 
адакай Дагъустан Республикадин 
финансрин министрдин замести-
тель хьана.

2006-2008-йисара Гьамид Ши-
хагьмедов Дагъустан Республика-
дин Президентдин ва Гьукуматдин 
Администрациядин Руководитель 
тир. КIвалахдин куьруь вахтунда 
ада неинки аппаратдин, гьакI къул-
лугъчийрин кIвалахдин жуьреяр 
ва къайдаяр дибдай дегишарна. 
Агьалийрин арзайриз килигунин 
кIвалахда, гьукумдин исполни-
тельный органрин къурулуш деги-
шарунин, Президентдин ва Гьуку-
матдин къарарар энгелвал авачиз 
кьабулунин рекьяйни еке кIвалах 
кьиле тухвана. 

2009-йисан мартдилай Гьамид 
Шихагьмедова юкьван пешекарви-
лин образованидин «Махачкъала-
дин промышленно-экономический 
колледж» ФГБОУ-диз руководство 
гана. И хилени ам вичин кIвалахдин 
къайдайриз вафалу яз амукьна. 
Адан регьбервилик квай коллед-
ждин коллективдин алахъунар 
«гележегдин колледж» яратмишу-
нихъ рекье тунвай. Директорвиле 
кIвалахуналди, ада вич жегьилрин 
бажарагълу тербиячи яз къалур-
на. Ада юкьван пешекарвилин 
образованидин ери хкажунин са 
шумуд жуьре теклифна. Идахъ га-
лаз санал, колледжар (техникумар) 
финансламишунин амукьайрин 
принципдизни килиг тавуна, тех-
никумдин материалринни алатрин 
база мягькемарунин ва хатасузвал 
гужлу авунин рекьяй серенжемар 
кьабулна.  

Гьамид Гуьлагьмедовичахъ 
республикадин илимдин алемдани 
еке гьуьрмет ва кесерлувал ава. 
1975-1979-йисара ада Даггосуни-
верситетдин экономикадин факуль-
тетда тарсар гузвай. Ина ада вич 
халис педагог яз къалурна. Яргъал 
йисара ам ДГУ-дин Государство-
дин аттестациядин комиссиядин 
председатель тир. Ам Дагъустан 
вилик тухунин асул месэлайрай са 
жерге макъалайрин автор я. Гьа-
мид Шихагьмедован къелемдикай 
пуд ктаб хкатнава. Абурун арада 
«Дагъустан: ресурсар, экономика, 
приоритетар» монографияни ава. 
Гьамид Гуьлагьмедовичан гзаф йи-
сарин гьакъисагъ зегьмет Ватанди 
«Знак почета» ордендал къейднава.        

Са кьадар вахт идалай вилик, 
Гьукуматдин делегациядин со-
ставда аваз Ахцегь райондиз Дагъ-
устандин кульутардин министр 
Зарема Бутаева мугьман хьана. 
И вахтунда муниципалитетдин 
культурадин, спортдин, жегьил-
рин политикадин ва туризмдин 
рекьяй Управленидин начальник 
Къ.Гъаниевадихъ галаз санал ам 
Ахцегьрин культурадин КIвал 
капитальныйдаказ ремонт авунин 
рекьяй кIвалахар физвай гьалдихъ 
галаз таниш хьана. Къейдин, вич 
гьеле яргъал тир 1928-йисуз эциг-
навай РДК-дин дарамат сифте се-
фер яз цIийи хъийизва. Ремонтдин 
кIвалахар «Культура» милли про-
ектдин сергьятра аваз тамамарзава.

Чкадал атай чIавуз министрдиз 
суьгьбет авурвал, алай вахтун-
да фялейри полар ва потолокар 
чукIурзава ва къав цIийи хъийиз-
ва. Ремонтдин кIвалахар куьтягь 
хьайидалай кьулухъ райондин 
культурадин КIвале администра-
тивный дараматар, кIелдай зални 
галай библиотека жеда. Ина гьакI 
аялрихъ галаз кружокра кIвалах ту-
хунни фикирдиз къачунва. Объект 
ишлемишиз вахкайдалай кьулухъ 
вичи агъзур квадратдин метрди-
лай гзаф майдан кьунвай РДК-
да 330 чка авай тамашачийрин 
зал жеда. Ана культурадин гьар 
жуьре серенжемар кьиле туху-
да ва фильмаяр къалурда. Куль-
турадин серенжемра райондин 
яратмишдай асул коллективри: 
«Шарвили» ашукьрин ансамблди, 
фольклордин «ТIури» ансамблди, 
И.Шамхалован тIварунихъ галай 
халкьдин театрди, халкьдин ала-
трин ансамблди иштиракда. Ида-

лайни гъейри, райондин Культу-
радин КIвалин патав гвай чкаярни 
къулайдиз туькIуьрдайвал я. 

Культурадин КIвализ тама-
шайдалай кьулухъ республикадин 
культурадин министр З.Бутаевади 
ина кIвалахзаай фялейриз са жерге 
теклифар гана ва абурал кIвалахар 
йигин еришралди тамамарун 
тапшурмишна. ИкI, кутIуннавай 
контрактдихъ галаз кьадайвал, 
и чка алай йисан 31-октябрдиз 
ишлемишиз вахкун лазим я. Му-
ниципалитетдиз мугьман хьайи 
вахтунда Зарема Бутаевади гьакI 
адетдин культурадин Центрдални 
кьил чIугуна. Ада инин къуллугъ-
чийриз гьакъисагъвилелди зегьмет 
чIугунай ва халкьдин культурани 
искусство хуьнин кардик чпин 
зегьметдин пай кутунай рикIин 
сидкьидай чухсагъул малумарна. 
Ада гьакIни лезги халкьдин этно-
культурадин ирс вилик тухунихъ 
ва машгьур авунихъ ракъурнавай 
проектрин ва яратмишунин ини-
циативайрин тереф хуьз вич гьазур 
тирдакай лагьана.

Ф.МАХМУДОВ,  
ответственный секретарь 
административной комиссии   
МР « Ахтынский район»                                                                  

Уважаемые жители Ах-
тынского района! На-
родным Собранием Ре-

спублики Дагестан от 26.05.2022г. 
внесены изменения в Кодекс 
Республики Дагестан об админи-
стративных правонарушениях. 
Главу 3 дополнили статьей 3.13. 
Согласно  статье 3.13 (наруше-
ние требований по обеспечению 
и повышению комфортности 
условий проживания граждан, 
поддержанию и улучшению эсте-
тического состояния территории 
муниципального образования) 
за нарушение требований, уста-
новленных нормативными право-
выми актами органов местного 
самоуправления, выразившихся в:

– не выполнении работ по 
уборке территорий общего поль-
зования, а именно: подметание 
и сбор мусора, уборка и вывоз 
опавшей листвы, порубочных 
остатков деревьев и кустарников, 
уборка грунтовых наносов, снега, 
лицами, ответственными за про-
ведение таких работ;

– не выполнении работ по 
уборке территорий общего пользо-
вания, не входящих в состав обще-
го имущества многоквартирного 
дома, а именно: подметание и сбор 
мусора, уборка и вывоз опавшей 
листвы, порубочных остатков 
деревьев и кустарников (кряжи, 
ветви), уборка грунтовых наносов, 
снега, лицами, ответственными за 
проведение таких работ;

– не принятии собственниками, 
иными законными владельцами 
нежилых зданий, строений и со-

оружений или уполномоченны-
ми ими лицами мер по очистке 
кровель, карнизов, водостоков, 
навесов (козырьков) от снега, на-
леди, сосулек;

– загрязнении транспортными 
средствами или прицепами к ним 
территории общего пользования во 
время их стоянки, обслуживания 
или ремонта, а также мойке транс-
портных средств, сливе топлива, 
масел и иных горюче-смазочных 
материалов на указанной тер-
ритории, в канализационные и 
ливневые сети;

– неисполнении требований по 
надлежащему содержанию фаса-
дов и ограждающих конструкций 
зданий, строений, сооружений и 
их элементов (за исключением 
жилых домов и (или) жилых по-
мещений), если указанные дей-
ствия (бездействие) не образуют 
состав правонарушения, предус-
мотренного Кодексом Российской 
Федерации об административных 
правонарушениях, влечет на-
ложение административного 
штрафа на граждан в размере 
от одной до пяти тысяч рублей; 
на должностных лиц – от десяти 
до двадцати тысяч рублей; на 
юридических лиц – от двадцати 
до тридцати тысяч рублей.

Нарушение санитарных  пра-
вил и правил по благоустройству 
территорий сельских поселений 
могут повлиять  на комфорт-
ность условий проживания 
граждан и на возникновение 
инфекционных заболеваний 
среди населения.

В связи с вышеизложенным 
просим граждан соблюдать 
правила по благоустройству 
сельских поселений, содержать 
наш район в чистоте и порядке.

Чун къадим алпанрин невеяр я!
Дашдемир ШЕРИФАЛИЕВ

24-июлдиз къадим Дербент шегьерда «Кавказдин Албаниядин халкьар: 
тарих ва гилан гьакъикъат» тIвар алаз илимдинни тежрибадин 1-конферен-
ция эверна. Адан тешкилатчияр: Тула шегьерда Дагъустандин халкьарин 
культурадин Центрдин (ЦКНД) председатель Ризван Максимов, педагогика-
дин илимрин кандидат, тарихчи ва лингвист Шамиль Халилов, Оренбургда 
Борч хуьруьн диаспорадин председатель Шакир Давудов, Ставрополь шегьер-
дин думадин депутат Казбек Агъаларов. Грэпплингдай дуьньядин чемпион, 
Сахалинда пагьливанрин «Ахмат» клубдин вице президент Явер Межидов.

Иштиракчияр: винидихъ тIварар 
кьурбурулай алава - цIийи тех-
нологийрин рекьяй Халкьарин 

арадин академиядин академик, экономи-
кадин илимрин доктор, «Пензадин завод 
Автомедтехника» ГП-дин директор, лез-
гийрин илимдинни культурадин деятел-
рин ассоциациядин председатель Букар 
Гьамидуллаев, физикадинни математика-
дин илимрин кандидат, доцент Мегьамед 
Султанов, журналист ва политолог Хан-
жан Къурбанов, Дербент шегьердин карчи 
Рамазан Къулиев, филологиядин илимрин 
доктор, ДГУ-да чIаларин кафедрадин 
профессор Узлипат Гьасанова, ДГУ-дин 
магистр Нури Кимпаева, физикадинни 
математикадин илимрин кандидат ДГТУ-
да ПМиИ кафедрадин заведиш Тамила 
Исабегова, краевед ва лингвист Манаф 

Ибеев, боксдай дуьньядин чемпион, РД-да 
боксдин федерациядин президент Гьабиб 
Аллагьвердиев, теологиядин илимрин 
доктор Мурад Садыков, Махачкъалада 
РГЭУ (РИНХ) - дин директордин за-
меститель Исрафил Муфталиев, РАН 
ДФИЦ-да филологиядин илимрин доктор 
Мариза Ибрагьимова, тарихдин илимрин 
кандидат, ДГПУ-да правоведениедин 
кафедрадин доцент Хадижат Жалилова…

Элкъвей столдин къайдада кьиле тух-
вай и мярекат, адан тешкилатчиярни иш-
тиракчияр тебрикуналди ва мурад-метлеб 
тайинаруналди, Ризван Максимова ачух-
на. «Чун, дагъустанвияр, са бинедилай 
атанвай, къени гзаф умумивилер авай са 
халкь я. Гележегдин лайихлу яшайишни 
саналди хьана, чун еке агалкьунрихъ, му-
радрихъ агалкьда. Чун я садан чилер кьаз, 
я государственность кIанз алахънавач. 
Кавказдин Албания уьлкведин тайифай-
рин невеяр тир чаз, Дагъустандин стха 
халкьарин садвал мягькемариз, жуван 
халкьдин тарих чириз, хайи чIал хуьз 
кIанзава», - лагьана ада.

Къейдин, Кавказда чIехи ва къадим 
халкьарикай сад тир лезгийриз гьеле 2000 
йис идалай вилик вичин государство, 
кIел-кхьин, халкьдин сеняткарвилер, 
культура, гьатта халкьдин къагьриманви-
лин «Шарвили» эпос авай. Амма дуьньяда 
вири физва, дегиш жезва. Чи аямдин 
7-асирдилай арабринни маса чIехи хал-
кьарин таъсирдик кваз Кавказдин Алба-
ния уьлкве, гьайиф хьи, чкIана ва къенин 

йикъалдини адан тайифаяр – лезги чIалан 
дестедин халкьар сад хъийиз жезвач. Чун 
къадим алпанрин тайифайрин невеяр хьу-
нал, алпанрин кхьинар – палимпсестарни 
эпиграфиядин материалар къе лезги 
чIалан бинедаллаз дешифровка ийиз 
ва кIелиз, халкьдин къагьриманвилин 
«Шарвили» эпосдин суварар ва ихьтин 
ватанпересвилин межлисар кьиле тухуз 
алакьунал чна дамахзава. Халкьдин кьис-
метдин гьатта мусибатдин вакъиайризни 
дявейриз килиг тавуна, чи рагьметлу 
бубайрилай хайи чIал, культура, адетар 
хвена чав агакьариз хьана. Къе чи ве-
зифа-буржи и девлетлу ирс акьалтзавай 
несилриз тун, жегьилар ватанпересвилин 
руьгьдаллаз, бубайрин баркаллу крарилай 
чешне къачуз тербияламишун я.

Агъадихъ чна куь фикирдиз, чи газет 
кIелзавай гьуьрметлубур, лап куьрелди 
элкъвей столдихъ рахай бязи юлдашрин 
фикирар гъида.

Казбек Райзудинович Агъаларов: 
- Эхиримжи 33 йисуз зун Ставрополда 
яшамиш жезватIани, гьамиша хайи Ва-
тандихъ, халкьдихъ рикI куз, жувалай 
алакьдай куьмекиз алахъзава. Кьилди 
къачуртIа, Ярагърин хуьре чи зурба алим, 
Кеферпатан Кавказда мюридизмдин бине 
кутур, Дагъустандинни Чечнядин имам-
рин муаллим, накшбанд тарикьатдин 
муьршид, шейх Ярагъ Мегьамедан (ам 

1771-йисуз Юкьван СтIалдал дидедиз 
хьана ва 1838-йисуз рагьметдиз фена, 
Согратлда кучуднава) тIварунихъ галай 
зурба мискIин эцигна. За жув дагъустанви 
хьунал дамахзава. Заз Дагъустандин вири 
халкьар пара кIанда. Чи умуми кIвал тир 
Дагъустанди Россиядин Федерациядин 
къурулушдик кваз цуьк акъудун, чи хал-
кьарин тарихар, чIалар ахтармишна хуьн 
зи мурад я. И кар гьар са дагъустанвидин 
намуслу, ватанперес зегьметдилай аслу я.

Мегьамед Ражабович Султанов: - За 
жуван саки вири уьмуьр гъурбатда акъуд-
на, гила 80 йисан яшдаваз хайи ватандиз 
хтанва. Алим яз, уьмуьрдин экIуь-цуру 
акунвай кас яз, общественный крарикай 
хкечIзавач, жуван вири чирвал, тежриба 
галатун тийижиз хайи халкьдин рекье 
эцигиз алахънава. Чун гьар сад вичин 
халкьдин векилар яз, Дагъустандин хал-
кьарин тарихдин, культурадин, чIалан 
месэлайрив акьалтIай жавабдарвилелди 
эгечIна кIанда. Анжах гьа тегьерда чавай 
чи яшайиш хъсанариз, жегьилар дуьз 
тербияламишиз, къадим тарих чириз ва 
милли чIалар гележегдин несилрив ага-
кьариз жеда.

Шамиль Рустамович Халилов: - 
Алимри тестикьарзавайвал, къадим Кав-
каздин Албания уьлкведа 26 тайифа ва 
гьакьванни чIалар-нугъватар авай. Гьеле 
вири тайифаяр тайинаризни хьанвач. 
Ахтармишунрай тестикь жезвайвал, а 
уьлкведин чIал икьван гагьда гьисабза-
вайвал, удинринди ваъ, гафунин гегьенш 

манада лезгийринди тир. Чав агакьнавай 
чIалан тарихдин материалар – алимри 
гьикьван алахъунар ийизватIани, маса 
чIаларал кьил акъудиз тежезвай палимп-
сестарни эпиграфияр – за Кавказдин 
Албаниядин кьетIен алфавит арадал хку-
налди, лезги чIалан Ахцегь нугъватдал 
(масабурув гекъигай, и нугъват са артух 
дегиш тахьана ама) кIелзава.

Узлипат Усмановна Гьасанова: -  
Дагъустандин культурада сад-садаз акси 
гьар жуьре фикирар авай месэлайрикай 
сад ина гзаф чIалар хьун я. Фад алатай 
са девирда Кавказдин къадим сад тир 
чIал автохтонный чIаларин пуд хизан-
диз – дестедиз пай хьана: абхазринни 
адыгрин,  картвелрин (гуржийрин), 
рагъэкъечIдайпатан халкьарин - чIаларин 
кьадардал гьалтайла чун акатзавай вири-
далайни чIехиди тир нахско-дагъустан-
дин хизан. Чпиз кIел-кхьин, литература 
авай 14 чIал ава. Алимри гьар жуьре 
методикайрай 36, 40, анжах са хуьре 
ишлемишзавай арчинский, гинухский, 
гунзитскийбурни кваз гьатта – 50 чIал 
гьисабзава. Шак алач, вири Дагъустандин 
чIаларни диалектар умуми Кавказдин са 
дибдилай арадал къвезва, яни чи вири 
чIалариз генетикадин жигьетдай мукьва 
умуми фонд ава. Къе дагъустандин вири 
чIалара са мус ятIани вичин къадим са 
чIалай атана амукьнавай (маса чIаларай 
кьабулнавайбур квачиз) 300-500 гаф 
гьисабзава. Ида чун бинедилай са чIал 
авай са халкь тирдан гьакъиндай шагьид-
валзава. Къе чи алимрин ва халкьарин 
вилик Дагъустандин милли чIалар хуьнин 
жавабдар буржи акъвазнава. Гьавиляй 
халкьдин сиверай фольклор кIватIиз 
(вахт физва, пака информаторарни амукь-
дач), чпиз кхьинар аваир гъвечIи чIалар 
хуьз тади авуна кIанда. Чна ДГУ-дин 
чIалан кафедрада чи гъвечIи чIалар ах-
тармишунин ва хуьнин мураддин план 
туькIуьрнава, къайтагъринни урусрин 

разговорник акъуднава, Дагъустандин 
халкьари чIалар сад-садав гекъигунин 
словаррал кIвалахзава ва икI мад. Ихьтин 
кIвалахар тавуртIа, пака кьвед-пуд несил-
дилай чи гзаф чIалар квахьда.

Хадижат Музаферовна Жалило-

ва: - Кавказдин Албаниядин тарихдин 
(сергьятрин, тайифайрин, чIаларин…) 
гьакъиндай гьеле и уьлкведикай сифте ма-
луматар гайи Страбоналайни «Албанрин 
тарих» кхьей Моисей Каланкатуйскийди-
лай башламишна гьуьжетар  акъваззавач. 
Чи аямдал къведалди I асирда арадал 
атай (бязибуру III асир къалурзава) зурба 
пачагьлугь чи аямдин V асирда чкIизва. 
И девирда ана 3 дин дегиш хьана…, - а 
уьлкведин тарихдикай итижлу суьгьбетна 
алимди.

Филологиядин илимирин доктор 
Мариза Ибрагьимова лезги чIаларин 
классификациядин къайдайрикай рахана. 
«Халкьди чпин яшайишда лап гзаф ишле-
мишзавай 100 гафуникай 60-далай артух 
гафар туьш жезватIа, абур лап мукьва 
чIалар – халкьар я. И жигьтетдай, месе-
ла, лезги, агъул ва табасаран чIалар лап 
мукьва я», - кьилди къачуртIа лагьана ада.

Конференциядал гьакI машгьур публи-
цист ва политолог Ханжан Къурбанов, 
Борч хуьруьн тарих ахтармишунал алахъ-
навай карчи, меценат Шакир Давудов 
(ада вири дуьньядиз чкIанвай 12 507 кас 
вичин хуьруьнвияр жагъур хъувунва!), 
«Фиярин хуьруьн тарих» кхьенвай карчи 
Герман Мамедьяров ва маса юлдашар 
рахана. Абурун вирибурун фикирар саки 
сад тир: ватанпересвилин, сада-садаз 
гьуьрметунин ва къуватар тупламишна 
алахъуналди чна, къадим Кавказдин 
Албаниядин невейри, милли чIалар, 
культура, бубайрин хъсан адетар жезмай 
кьван хъсандиз ахтармишна, хвена абур 
гележегдин несилрив агакьарна кIанда.

Эхь, чи алимрин ва общественный 
деятелрин иштираквал аваз кьиле ту-
хузвай ихьтин мярекатри, гьелбетда, 
халкьдиз вичин тарих чириз, виликди 
физ куьмекзава. Алимриз лагьайтIа, им 
илимрин кIвалахрал рикIивай машгъул 
жедай, кьилди къачуртIа, лезги халкьдин 
тарихдин къенин йикъалдини чаз авачир 

академический ктаб яратмишдай мум-
кинвал - себеб я. Кьилинди, Кавказдин 
Албания уьлкведин ирс къе политикадин 
спекуляциядикай яргъа жен. Тарихдин 
илим политикадин вакъиайрин таъсир-
себебрик квачиз вилик тухвана кIанда. 

КУЛЬТУРА

Чеперин хуьруьн музейда

Внимание, 
вакансия!

 Дашдемир ШЕРИФАЛИЕВ

Чеперин хуьре са мярекатдилай кьулухъ Варидин Шагьбанова, ада 1989-йисалай инихъ 
хуьруьн культурадин КIвалин директорвиле кIвалахзава, чаз хуьруьн музейдиз теклифна. 
Хуьруьн музей, адаз халкьдин милли культурадинни адетрин центр лагьайтIани жеда, 
СДК-дин куьгьне дараматда ава. Им са мертебадин секуь кваз эцигнавай къванцин 
мягькем дарамат я. Яргъи, гуьтIуь дегьлиз, адет тирвал хуш кваз туькIуьрнавай полдин 
тамашачийрин зал (ацукьдай иски скамейкаяр са пипIе кIватIнава), кутугай сегьне ава. 
Ам 1954-йисуз хуьруьн хипехъанвилин Карл Марксан тIварунихъ галай колхоздин (пред-
седатель Ярали Яралиев тир) такьатрихъ эцигна. СССР чкIидалди кино-концерт, хуьруьн 
куьльтурадин уьмуьрдин гьар жуьре мярекатар тешкилзавай гурлу чка гуьгъуьнай яд 
атIай регъв хьиз амукьна.

– Культурадин КIвалин директорвиле 
кIвалахиз хьайи сифте йисара хуьре жемят 
къалин тир, культурадин серенжемар пара 
авай. Кими-эксиквилер туькIуьр хъийиз, 
райондин ва республикадин мярекатрани иш-
тиракиз, зун ашкъи-гьевесдивди алахъзавай. 
Гьа чIавуз за «Чеперин дагълар» тIвар алаз 
жуван хизандин ансамблни тешкилна. Авай-
вал лагьайтIа, хизандин ансамбль чаз фадлай 
авайди тир, за давамар хъувуна. Рагьметлу 
Амруллагь бубадини (ам хъсан музыкант, 
далдамчи тир) чун – аялар халкьдин милли 
музалатар ягъиз вердишарна, хуьре хизандин 
сифте ансамбль яратмишна. РикIел алама, 
хуьруьнбуру гьатта чпин мехъерикни, маса 
шад межлисрикни теклифиз, райондин ва 
республикадин мярекатрани иштиракиз, чун 
машгьур хьанвай. Гила гзаф жегьилар шегьер-
рихъ алатиз, хуьре жемят тIимил хьанватIани, 
календардин сувариз талукь тир мярекатар за 
жувалай алакьдайвал кьиле тухузва, – суьгь-
бетзава Варидин Шагьбанова. 

Хизандин ансамблдикай ихтилат кватайла 
къейдин, алай вахтунда Варидинан хизандай 
са шумуда культурадин хилен устад пешека-
рар яз кIвалахзава. Хизандин кьил вич хъсан 
чIагъанчи, адан уьмуьрдин юлдаш Назлу 
районда машгьур манидар я. Хва Асланжиди 
Махачкъала музучилище, Нальчикда искус-
ствойрин институт акьалтIарна, республи-
кадин халкьдин милли алатрин оркестрдин 

солиствиле кIвалахзава. Муькуь 
гада ва рушни хуьре хъсан му-
зыкантар я. 

– Варидин стха, дагъдин 
хуьре культурадин хилен ва-
жиблу кIвалах кьиле тухунай, 
жемят культурадиз шерик 
авунай вун пара кьадар сагъ-
рай. Чаз вуна тешкилнавай 
хуьруьн музейдикай ихтилат-
на кIанзавай.

– Эхиримжи йисара хуьруьн 
клубдиз инсанар техкъвез (дугъ-
ри я, ана чимивал, девирдин 
истемишунрив кьур къулай 
шартIар авач), акурла, культу-
радал рикI алай инсан яз, завай 
къайгъусузвализ хьанач. Жуван 
хизандин куьмекдалди къадим 
хуьруьн тарих, материалринни 

алатрин ва руьгьдин культура, ирс квахь тавун 
патал клубдин залда куьгьне къаб-къажах, 
кьилди ксарин архиврин документарни ши-

килар, гъиле гьатай кьван куьгьне маса шейэр 
ва тарихдин делилар кIватIиз эгечIна. И кар 
акурла, хуьруьн жемятдини гъил гекъигна, 
пара кьадар сагърай. Нетижада кьуд-вад йисан 
къене культурадин КIвал акваз-такваз хуьруьн 
девлетлу музейдиз, милли культурадинни аде-
трин центрдиз элкъвена. Алай вахтунда ина 
600-ев агакьна надир экспонатар ава. Патарай 
хквезвай хуьруьнэгьлияр, мугьманар музейдиз 
тамаш тавуна хъфидач. Абуруз пара бегенмиш 
я ва бязибуру чпин хушуналди цIийи-цIийи 
экспонатарни (чи куьгьне кIвалера ишлемиш 
техйиз гадарнавай абур авачиз туш) гъизва.          

Чеперин музей гьакъикъатдани халкь-
динди хьанва, вучиз лагьайтIа адан ядигарар, 
экспозицийрин фонд жемятдин хушуналди тир 
умуми къуватралди арадиз къвезва. Са залда 
хуьруьн къадим тарихдинни культурадин 
шагьидар тир шейэр кIватI хьанва. Алатай са 
шумуд асиррилайни несилрилай амай надир 
шейэр: хуьруьн майишатдинни яшайишдин 
алатар, гъилин-тупIун сеняткарвилерин ядига-
рар, кIвалин къаб-къажах, кьилди ксарин хсу-
си затIар, документар… Гьардаз вичин тарих, 

кьисмет авай абурал гьар садал фикир желб 
жезва. Музейдин тафаватлувал – ина гьар са 
шейиниз гъиле кьуна килигдай, ахтармишдай 
мумкинвал ава. ИкI,  къвезвайбур гуя чкадин 
чан алай тарихдиз шерик жезва.

Сугъул музеяр жедач, музейщикарни экс-
курсоводар сугъулбур хьун мумкин я лугьуда. 
И жигьетдай Чеперин музейдин сагьиб Вари-
дин Шагьбанов, халкь патал ада къачузвай 
зегьмет тарифуниз лайихлу я. Музейдин 
кIвалахдикай, итижлу гьар са экспонатдикай 
рикIиз таъсирдай тегьерда итижлуз суьгьбет-
зава, баркалла!    

Гьакъикъатдани, хуьре музей – лап важи-
блу кар я. Им чи милли тарихдихъ, культу-
радинни гъилин тупIун сеняткарвилерихъ, 
бубайрин баркаллу адетрихъ галаз таниш 
жедай, халкьдин руьгьдинни материалрин 
ирсиниз гьуьрметдай, жегьилар ватанперес-
вилин руьгьдаллаз тербияламишдай надир 
чка я. Ина аялрихъ галаз тарихдин тарсар, 
классдилай къецепатан серенжемар, гьакI хуь-
руьн машгьур ксарихъ галаз гуьруьшар кьиле 
тухунни кутугнава. ДекIени чи гьар са хуьре 
са музей жен! Гьадалайни вилик, гьелбетда, 
хуьре культурадин КIвални кIанда. Чеперин 
хуьруькай рахайтIа, ина музейдиз кьилди 
са чка тайинарунин, я туш цIийи кьилелай 
эцигунин важиблувал ава. Культурадин КIвал 
капитальныйдаказ ремонт хъувуна, ам вичин 
метлебда кардик кухтаз хьанайтIа ажеб тир. 

 

В редакцию МБУ Ахтынской 
районной газеты «ЦIийи дуьнья» 
(Новый мир) требуется корре-
спондент.

Если вы ответственный, энер-
гичный, коммуникабельный че-
ловек с высшим образованием 
и знанием родного языка, то, 
возможно, это ваш шанс про-
явить себя и найти интересную 
творческую работу в дружном 
коллективе на благо родного края.

По всем интересующим 
вопросам обращаться по теле-
фону: 8 988 654 58 48. 

Будьте 
бдительны!

Ахмед АХМЕДОВ,
начальник районной
пожарной части №50

Практически всегда палы 
травы происходят по вине 
человека. Сухая расти-

тельность может легко воспла-
мениться от оставленного без 
присмотра костра, непотушенной 
сигареты или случайно брошенной 
спички. Оказавшись в зоне природ-
ного пожара, следует сообщить об 
этом по телефонам со стационар-
ного "101", с мобильного или "112"

Если пламя подобралось к 
вашему участку близко: эвакуи-
руйте всех членов семьи, которые 
не смогут оказать вам помощь. 
Также уведите в безопасное место 
домашних животных: немедленно 
позвоните в пожарную охрану, 
назвав адрес пожара, место его 
возникновения и свою фамилию; 
закройте все наружные окна, две-
ри, вентиляционные отверстия; 
наполните водой ведра, бочки и 
другие емкости, приготовьте мо-
крые тряпки – ими можно будет 
гасить угли или небольшое пламя. 
Если пожар не угрожает Вашей 
жизни, постарайтесь потушить его 
подручными средствами; при при-
ближении огня обливайте крышу 
и стену дома водой. Постоянно 
осматривайте территорию двора, 
чтобы не допустить перехода пла-
мени на участок.

В жаркое засушливое лето луч-
ше не разжигать костры, особенно 
с применением горючих жидко-
стей. Также запрещается курить 
сигареты и трубки, поджигать 
спички, использовать пиротех-
нику, стрелять из огнестрельного 
оружия; оставлять на природе в ме-
стах отдыха обтирочный материал, 
который был пропитан горючими 
веществами; заправлять баки ра-
ботающих двигателей топливом, 
пользоваться техникой с неис-
правной системой подачи топлива, 
а также курить или пользоваться 
огнем поблизости от заправляемых 
машин; оставлять бутылки, стекла 
и прочий мусор, особенно на сол-
нечных полянах; в полях выжигать 
траву и стерню. 

Нередко виновниками пожаров 
в этот период становятся дети. Уде-
лите внимание детям. Проводите 
с ними разъяснительные беседы, 
что спички детям не игрушка, 
что нельзя бросать в костер не-
знакомые предметы, аэрозольные  
упаковки. Внушайте им, что от их 
правильного поведения порой за-
висит их собственная жизнь.


